
QORTI TAL-MAĠISTRATI (MALTA)
BĦALA QORTI TA’ ĠUDIKATURA KRIMINALI 

Maġistrat Dr. Jean Paul Grech B.A., LL.D
M.Juris (Int. Law), Adv. Trib. Eccl. Melit

SENTENZA

Mogħtija illum l-Erbgħa, tnejn u għoxrin (22) ta’ Jannar 2025

Kawża Nru 5824/2022

Il-Pulizija
(Spettur John Spiteri)
(Spettur Kylie Borg)

Vs

Shamous Cutajar

Il-Qorti, 

Rat l-akkużi miġjuba kontra Shamous Cutajar, iben Gaetano u Veronica nee Caruana, imwieled Pieta nhar is-sitta (6) ta’ Novembru 1982 u residenti f’ numru 72, Triq San Fidiel, Ħamrun, Malta detentur tal-karta tal-identita numru 617282(M) talli f’dawn il-gżejjer f’xi żmien fix-xahar ta’ Settembru 2020 u/jew fix-xhur ta’ qabel: 

(1) uża kliem jew imġieba ta’ theddid, abbużivi jew insolenti, jew esebixxa xi materjal miktub jew stampat li kien ta’ theddid, abbużiv jew insolenti jew xort’oħra ġab ruħu b’dak il-mod, bil-ħsieb li b’hekk iqajjem mibgħeda jew vjolenza razzjali jew reliġjuża kontra xi persuna oħra jew grupp ta’ persuni fuq bażi ta’ ġeneru, identita’ tal-ġeneru, orjentazzjoni sesswali, razza, kulur, lingwa, oriġini etnika, reliġjon jew twemmin jew opinjoni politika jew opinjoni oħra jew b’hekk ħoloq il-probbabilita’ li, meta wieħed iqis iċ-ċirkostanzi kollha, titqajjem vjolenza jew mibgħeda razzjali jew reliġjuża;[footnoteRef:1] [1:  Artikolu 82A(1) tal-Kap 9 tal-Liġijiet ta’ Malta.] 


(2) u aktar talli fl-istess lok, ħin u ċirkostanzi, permezz ta’ network jew apparat ta’ komunikazzjoni elettronika, hedded li jagħmel xi reat jew għamel użu mhux xieraq bih.[footnoteRef:2] [2:  Artikolu 49(a) u 49(c) tal-Kap. 399 tal-Liġijiet ta’ Malta.  ] 


Il-Qorti ġiet ġentilment mitluba li f’każ ta’ ħtija minbarra li tinfliġġi l-pieni stabbiliti mil-liġi tordna lil Shamous Cutajar sabiex iħallas l-ispejjeż li għandhom x’jaqsmu mal-ħatra ta’ esperti kif provdut fl-artikolu 533 tal-Kap. 9 tal-Liġijiet ta’ Malta.  

Rat l-atti kollha ta’ dan il-proċediment u d-dokumenti preżentati;

Semgħet is-sottomissjonijiet finali tal-partijiet;

Ikkunsidrat;

Illi l-fatti tal-każ huma s-segwenti: il-Pulizija ta’ kontra l-vizzji rċievew rapport rigward kummenti li setgħu jikklassifikaw bħala hate crime u li allegatament saru minn ċertu Shamous Cutajar b’rabta ma’ aħbar li dehret f’sit lokali tal-internet.  L-aħbar kienet tikkonċerna l-każ ta’ xi immigranti li allegatament tefgħu il-misħun fuq ħaddiem tad-detenzjoni waqt attentat ta’ ħarba.  Il-kumment in kwistjoni kien jaqra: “Tmur taqla lira ghal familja jahxuk mid-dinja.  Imsiken dawn in-nies inkluz in-nies tal-korp.. landa petrol, ahraq u iknes”

Cutajar ġie imsejjaħ fil-Kwartieri Ġenerali tal-Pulizija sabiex jiġi mitkellem fuq il-kumment.  Qabel ma ġie mitkellem, huwa ġie infurmat bid-dritt legali li huwa jikkonsulta ma’ Avukat tal-fiduċja tiegħu.  L-akkużat irrinunzja għal tali dritt u għadda sabiex jirrilaxxa stqarrija lill-Pulizija fejn huwa ammetta li l-kumment indikat kien kitbu hu.  Cutajar ġie infurmat li kienu sejrin jinħarġu l-akkużi fil-konfront tiegħu.  

Ikkunsidrat; 

· It-Tieni Akkuża – Artikolu 49(a) u 49(c) tal-Kap. 399

Il-Qorti sejra l-ewwel tibda biex tindirizza l-eċċezzjoni tal-preskrizzjoni sollevata mid-difiza fis-sottomissjonijiet finali tagħha in kwantu jirrigwarda din l-akkuża.  

Din it-tieni akkuża hija bażata fuq l-artikoli 49(a) u 49(c) tal-Kap. 399.  F’każ ta’ sejbien ta’ ħtija għar-reati ipotizzati taħt dan l-artikolu, il-ħati jista’ jeħel multa sa massimu ta’ ħamsa u għoxrin elf ewro (€ 25,000).  Dan ifisser li fit-termini tal-artikolu 688(e) tal-Kap. 9 dawn ir-reati huma kolpiti b’terminu preskrittiv ta’ sentejn.  Fit-termini tal-komparixxi, l-allegat każ seħħ f’Settembru 2020 u/jew fix-xhur ta’ qabel.  Dan ifisser għalhekk li l-akkużat ried jiġi notifikat bl-akkużi mhux aktar tard minn Settembru 2022.  Mill-atti jirriżulta li tal-anqas sas-seduta tas-sebgħa (7) ta’ Frar 2023, l-akkużat kien għadu ma ġiex notifikat bl-akkużi.  Infatti dakinhar il-kawża ġiet differita għan-notifika u l-akkużat deher l-ewwel darba fis-seduta tat-tlieta (3) ta’ April 2023.  Dan ifisser li huwa ġie notifikat f’xi żmien bejn it-tmienja (8) ta’ Frar 2023 u t-tlieta (3) ta’ April 2023.  Fis-sebgħa (7) ta’ Frar 2023 kien ġia għadda t-terminu ta’ sentejn stabbilit mill-artikolu 688(e) tal-Kap. 9 u għalhekk it-tieni akkuża kienet ġia preskritta dakinhar.  Id-difiża għalhekk għandha raġun f’din l-eċċezzjoni tagħha u l-Qorti sejra għalhekk tgħaddi biex tiddikjara t-tieni akkuża bħala preskritta.  

· L-Ewwel Akkuża – Artikolu 82A(1) tal-Kap. 9

Għar-rigward l-ewwel akkuża, din il-Qorti tirrileva li f’dan il-każ il-Prosekuzzjoni ma ressqitx xhud wieħed li huwa wieħed biex isostni din l-akkuża.  Infatti fl-atti hemm biss il-fedina penali, ir-rinunzja tad-dritt tal-akkużat li jikkonsulta ma’ Avukat tal-fiduċja tiegħu qabel jiġi mitkellem mill-Pulizija u stqarrija flimkien mal-facebook post in kwistjoni.  Dawn id-dokumenti pero mhumiex konfermati bil-ġurament u ħadd ma xehed dwarhom.  

Huwa prinċipju fundamentali li fi proċeduri penali jinkombi fuq il-Prosekuzzjoni li hija tressaq l-aħjar provi sabiex tikkonvinċi lill-Qorti li l-akkużi addebitati lill-akkużat huma veri u dan għaliex, kif igħid il-Manzini “Il cosi` detto onero della prova, cioe` il carico di fornire, spetta a chi accusa – onus probandi incumbit qui osservit”.[footnoteRef:3]  Ma jistax jingħad li f’dan il-każ il-Prosekuzzjoni issodisfat dan l-obbligu.  Din il-Qorti ma tistax tifhem kif f’dan il-każ il-Prosekuzzjoni għamlet dan l-iżball fundamentali u ma resqitx provi biex issostni l-każ tagħha, lanqas sempliċi affidavit tal-Pulizija li investigaw il-każ.  Il-Qorti ma tistax tagħmel tajjeb għal dan in-nuqqas ċar u manifest tal-Prosekuzzjoni.  Il-Qorti assolutament ma tistax toqgħod fuq is-sempliċi stqarrija tal-akkużat li ma ġiet konfermata bil-ġurament minn ħadd.  Għalhekk hija sejra tkun kostretta li tillibera lill-akkużat minn din l-akkuża għaliex m’hemm l-ebda prova sodisfaċenti fl-atti li tista’ twassal għal xi sejbien ta’ ħtija.   [3:  Diritto Penale Vol III, Kap IV, pagna 234, Edizione 1890] 


Finalment il-Qorti tirrimarka wkoll li anke kieku t-tieni akkuża ma kinitx preskritta xorta lanqas hija ma setgħet issib ħtija f’din l-akkuża minħabba l-karenza assoluta ta’ provi f’dan il-każ.  

· Decide

Għaldaqstant għal dawn il-motivi, il-Qorti:

(1) qiegħda tiddikjara l-proċediment estint fir-rigward tat-tieni (2) akkuża stante li l-azzjoni kriminali fir-rigward ta’ din l-akkuża hija preskritta;

(2) mhux qiegħda issib lill-akkużat ħati tal-ewwel (1) akkuża miġjuba fil-konfront tiegħu u qed tilliberah minn kull ħtija u piena.  



Dr. Jean Paul Grech
Maġistrat

